
KONTROL MOZIOA

Dbuseko hainbat lineatan eta geltokitan egin nahi diren aldaketak direla eta

Garbiñe  Alkiza  Lopez  de  Samaniego  EH  BILDU  udal  taldeko  zinegotziak,  Udalbatzaren  Organo

Araudiko  98.  artikulua oinarri,  mozio hau aurkezten du,  Udalbatzan azter  dadin.  Mozioa 2023ko

irailaren 18an Gune Publikoen Batzordean aztertutako interpelazioaren ondorioa da.

JUSTIFIKAZIOA

Abuztuaren 24an prentsa bidez jakin genuen Udaleko Mugikortasun Sailak eta Dbusek linea 

batzuetan aldaketak egiteko asmoa zutela. Aldaketaren arrazoia maiztasunak hobetzea litzateke, 

gidariek aspalditik arazoak baitituzte linea batzuetan oraingo ordutegiak betetzeko.

Udal Gobernua aztertzen ari den aldaketa batzuk honako hauek dira:

- 5. linea, Matia kaletik pasatu beharrean, Zumalakarregi kaletik pasatzea

- 14. linea, Galtzara Nagusitik pasatu beharrean, Nafarroa hiribidetik pasatzea

- 31. linean, geltoki aldaketak

- 9. eta 29. lineen Bulebarreko geltokiak Okendo kalera eramatea

- 17. linearen maiztasuna 2 minutuz handitzea

- 26. linearen maiztasuna 3 minutuz handitzea

- 13. linearen maiztasuna 2 minutuz handitzea

Udal Gobernuaren eta Dbusen iritziz, aldaketa hauekin maiztasunak beteko lirateke.

Aldaketa hauek kezkak ekarri dituzte bai aldaketak izango dituzten lineak erabiltzen dituzten 

donostiarren artean, bai Dbuseko gidarien artean.

Matiako bizilagunek, adibidez, idatzi bat egin eta sinadura bilketa hasi dute, eta Dbuseko gidariak 

ordezkatzen dituzten lau sindikatuek beste idatzi bat kaleratu zuten albistea atera eta ondorengo 

egunean. Dbuseko gidariek argi utzi zuten haiek ez dituztela proposatu lineen ibilbide murrizketei eta

Dbuseko maiztasunak handitzeari buruzko neurri berri hauek, albisteak esan bezala, eta haien iritziz 

irtenbide bideragarri bakarra Donostiako Udalak inbertsio ekonomiko handiagoa egitea dela.

Haiek gogorarazi dutenez, gaur egungo ordutegiek 20 urteko antzinatasuna dute eta ez daude 

egungo errealitatera egokituak: trafikoa aldatu da, abiadurak murriztu dira, erabiltzaile gehiago 

dago... eta horrek maiztasunak ez betetzea ekarri du.

Badakigu Udal Gobernua, DTKko zuzendaritza eta langileak aldaketa berri hauen inguruan 

eztabaidatzeko elkartu direla, baina badirudi ez dela oraingoz inongo adostasunetara iritsi. 

Aldaketa hauen inguruan interpelatu genuen Mugikortasun eta Garraio zinegotzi ordezkaria, eta 

hainbat aukera aztertu zituztela onartu ondoren, proposatutako aldaketak egokienak zirela erabaki 

zutela erantzun zigun. Autobusak erostea bideragarria ez zela ere aipatu zuen. Azkenik, langileen 

iritziaz galdetuta, zinegotzi ordezkariaren erantzunak harritu egin gintuen. Linea aldaketa hauen 

inguruko erabakiak bai DTKko langileen bai DTKko zuzendaritzaren oniritzia zuela adierazi baitzuen. 

Baieztapen hori zalantzan jartzen dugu langileen iritzia entzunda. Proposatutako aldaketekiko 

desadostasuna publiko egin baitute eta hori salatzeko hainbat elkarretaratze ere deitu baitute.

Hortaz, EH Bilduren aburuz, lehenik eta behin, egoeraren diagnosia egitea ezinbestekoa da eta 

gidarien iritzia kontuan hartzea. Zerbitzua egungo egoerara egokitu beharra dago, baina 

egokitzapenek ezin dute inoiz baliabideen murrizketaren norabidetik etorri. 

Egiaztatua dago zerbitzu publiko bat hobetzen den neurrian handitu egiten dela erabilera,

segurtasuna eta erosotasuna eskaintzen zaiolako erabiltzaileari.

EH Bildutik ezinbestekoa ikusten dugu gidarien hitza kontuan hartzea eta erabiltzaileak jasotzen duen

zerbitzuaren kalitatea helburu izatea. 

Horiek horrela, honako hau da behean sinatzen duen zinegotziak aurkeztutako KONTROL MOZIOA: 

1.  Donostiako  Udalbatzak  hertsiki  eskatzen  dio  Udal  Gobernuari,  edozein  neurri  ezarri

aurretik, DTKko langile batzordearekin adostasuna lortzeko ahalegin betea egin dezala. 

2.  Donostiako Udalbatzak hertsiki eskatzen dio Udal Gobernuari ezarri nahi dituen lineen

inguruko aldaketa berriak berriro azter ditzala, behar denean bertan behera utziz, bestelako

zuzenketak eginez edo neurri berriak ezarriz.

3.   Donostiako Udalbatzak hertsiki eskatzen dio Udal Gobernuari beharrezkoa balitz, DTKan

egiten duen inbertsioa handitu dezala, zerbitzuaren kalitatea eta maiztasuna bermatzeko eta,

ahal izanez gero, hobetzeko.

Donostian, 2023ko irailaren 22an 

Garbiñe Alkiza Lopez de Samaniego
EH BILDU udal taldeko zinegotzia

